
TIBBIYOT SOHASIDA 
AYOLLAR KARYERASI 

RIVOJLANISHINING 
IMKONIYATLARI VA 

TO‘SIQLARI
Axmedova Maysara Baxromovna

Urganch innovatsion universiteti
“Boshlang‘ich ta’lim va psixologiya” kafedrasi o‘qituvchisi

Annotatsiya: Tibbiyot sohasida ayollar sonining ortib borayotganiga qaramay, ularning rahbarlik va akademik lavozim­
larga erishish imkoniyatlari hanuz cheklanganligicha qolmoqda. Ilmiy manbalarda ayol shifokorlarning klinik tavsiyalarga 
ko‘proq amal qilishi, profilaktik hamda psixosotsial yondashuvlarga alohida e’tibor qaratishi, shuningdek, ayrim holatlarda 
bemorlar uchun samaraliroq klinik natijalarni ta’minlashi qayd etilgan. Biroq gender stereotiplari, ish haqi va lavozim­
lardagi tengsizlik, mikro-adolatsizliklar, ish–oila muvozanatini ta’minlashdagi qiyinchiliklar, “hidden curriculum” (yashirin 
o‘quv dasturi), jinsiy ta’qib holatlari hamda mentorlik tizimining yetarli emasligi ayollar karyerasi rivojlanishini sekinlashti­
ruvchi asosiy omillar hisoblanadi. Nepal, Pokiston, Livan va Yaponiya misollarida patriarxal me’yorlar, nikoh va oilaviy 
majburiyatlar, infratuzilma hamda xavfsizlik bilan bog‘liq muammolar ayollarning tibbiy mehnat bozoridagi faolligiga salbiy 
ta’sir ko‘rsatishi ilmiy jihatdan asoslab berilgan.

Kalit so‘zlar: ayollar karyerasi, tibbiyot, gender tengsizligi, yashirin o‘quv dasturi, ish–oila muvozanati, jinsiy ta’qib, tibbiy 
rahbarlik.
Abstract: Despite the increasing number of women in the medical field, their advancement to leadership and academic 
positions remains limited. Scientific studies indicate that female physicians are more likely to follow clinical guidelines, 
place greater emphasis on preventive and psychosocial approaches, and, in some cases, achieve better clinical out­
comes for patients. Nevertheless, gender stereotypes, inequalities in salary and career advancement, micro-inequities, 
difficulties in maintaining work–family balance, the “hidden curriculum,” sexual harassment, and the lack of effective 
mentorship significantly hinder women’s career development. The examples of Nepal, Pakistan, Lebanon, and Japan 
demonstrate that patriarchal norms, marital and family expectations, as well as infrastructural and safety-related chal­
lenges, negatively affect women’s participation in the medical labor market.

Key words: women’s career, medicine, gender inequality, hidden curriculum, work–family balance, sexual harassment, 
medical leadership.
Аннотация: Несмотря на увеличение числа женщин в сфере медицины, их продвижение на руководящие и ака­
демические должности по-прежнему остаётся ограниченным. Научные источники отмечают, что женщины-врачи 
чаще придерживаются клинических рекомендаций, уделяют больше внимания профилактическим и психосоци­
альным подходам, а в ряде случаев обеспечивают более эффективные клинические результаты для пациентов. 
Вместе с тем гендерные стереотипы, неравенство в оплате труда и должностном продвижении, микро-неспра­
ведливость, трудности обеспечения баланса между работой и семьёй, “hidden curriculum” (скрытая учебная 
программа), случаи сексуальных домогательств, а также недостаточный уровень наставничества существенно 
замедляют карьерное развитие женщин. На примере Непала, Пакистана, Ливана и Японии показано, что патри­
архальные нормы, семейные и брачные ожидания, инфраструктурные и вопросы безопасности оказывают нега­
тивное влияние на участие женщин в медицинском рынке труда.

Ключевые слова: женская карьера, медицина, гендерное неравенство, скрытая учебная программа, баланс 
работы и семьи, сексуальные домогательства, медицинское лидерство.

KIRISH
Islom tarixida ilk professional hamshiralardan biri sifatida Rufayda al-Aslamiya nomi tilga olinadi. U 

Payg‘ambar Muhammad (s.a.v.) davrida, milodiy VI–VII-asrlarda tabobat va hamshiralik faoliyatini tashkil 
etgan ayollardan biri sifatida e’tirof etiladi [1.12b]. Ayniqsa, janglarda yaradorlarga tibbiy yordam ko‘rsatgani bilan 
mashhur bo‘lgan. Rufayda masjid yonida yoki jang maydoniga yaqin hududlarda dala gospitaliga o‘xshash 
tibbiy yordam maskanlarini tashkil etib, yarador sahobalarni parvarish qilgan. Ayrim manbalarda uning ilk 
islomiy hamshiralik maktabiga asos solgani, yosh ayollarni parvarish, gigiyena hamda axloqiy me’yorlarga 

o‘rgatgani qayd etiladi. Mazkur faoliyat ayollarning tibbiyot sohasiga kirib kelishi va ushbu yo‘nalishda faol 
ishtirok etishiga muhim zamin yaratgan.

Zamonaviy tibbiyot tizimida ham ayollar ulushi izchil ortib bormoqda. Biroq karyera rivojlanishi jarayonida 
gender tengligi bilan bog‘liq ayrim tafovutlar hanuz saqlanib qolmoqda. Masalan, AQShda tibbiyot oliygohlariga 
qabul qilinayotgan talabalarning yarmidan ko‘pini ayollar tashkil etsa-da, rahbarlik va yuqori ilmiy lavozimlarda 
ularning ulushi nisbatan pastroq ekanligi kuzatiladi. Shu kabi holatlar Yevropa, Osiyo hamda rivojlanayotgan 
mamlakatlarda ham uchraydi.

Tadqiqotlar ayol shifokorlarning klinik ko‘rsatmalarga ko‘proq amal qilishi, profilaktik yordam va psixosotsial 
maslahatga alohida e’tibor qaratishi, shuningdek, bemorlar bilan muloqot uchun ko‘proq vaqt ajratishini ko‘rsa­
tadi. Ayrim ilmiy ishlarda ayol shifokorlar tomonidan davolangan bemorlarda klinik natijalar samaraliroq bo‘lishi 
qayd etilgan [3.78b]. Shu bois tibbiy kadrlar tarkibida gender xilma-xilligini ta’minlash sog‘liqni saqlash tizimi sifati 
va ijtimoiy adolatni mustahkamlashda strategik ahamiyat kasb etadi.

MAVZUGA OID ADABIYOTLAR SHARHI
Ko‘plab tadqiqotlarda ayollar karyerasiga ta’sir qiluvchi omillar keng yoritilgan. Jumladan, tibbiyot muhitida 

an’anaviy yetakchilik qarashlarining ustuvorligi ayrim hollarda ayollarning professional salohiyatini to‘liq 
namoyon etishiga to‘sqinlik qilishi mumkin. Shuningdek, ish haqi, lavozimga ko‘tarilish va ilmiy unvonlarga 
erishish jarayonlarida gender tafovutlari uchrab turadi. Ilmiy tarmoq va qaror qabul qilish jarayonlarida yetarli 
darajada ishtirok etmaslik, mualliflik, grant va ilmiy ma’ruzalar bilan bog‘liq imkoniyatlardagi farqlar ham karyera 
rivojlanish sur’atiga ta’sir ko‘rsatadi.

Ish–oila muvozanatini ta’minlash masalasi ham ayollar faoliyatida muhim omillardan biri hisoblanadi. 
Onalik va oilaviy mas’uliyatlarning yuqoriligi ayrim hollarda ish vaqti, subspecializatsiya yoki rahbarlik imkoni­
yatlarini tanlashda cheklovlarni yuzaga keltiradi. Tibbiyot ta’limidagi “hidden curriculum” – yashirin o‘quv dasturi 
ham genderga oid qarashlarning shakllanishiga ta’sir etadi. Masalan, ayrim ixtisosliklarning “erkaklar sohasi” 
sifatida talqin qilinishi talaba va yosh shifokorlarning kasbiy yo‘nalish tanloviga ta’sir qilishi mumkin.

Shuningdek, ayrim mamlakatlarda ayol shifokorlarning kasbiy faoliyati davomida noqulay ijtimoiy holat­
larga duch kelishi kuzatiladi. Shu sababli, xavfsiz va qo‘llab-quvvatlovchi mehnat muhitini yaratish dolzarb vazi­
falardan biri hisoblanadi. Professional mentorlik va murabbiylik tizimining rivojlantirilishi esa ayollarning ilmiy 
hamda ma’muriy faoliyatda yanada faol ishtirok etishiga xizmat qiladi.

Karyera bosqichlarida ham o‘ziga xos jihatlar mavjud. Talabalik va rezidentura davrida ixtisos tanlashga 
oilaviy qadriyatlar, nikoh va migratsiya rejalari, shuningdek, ayrim yo‘nalishlar haqidagi ijtimoiy qarashlar sezi­
larli ta’sir ko‘rsatadi [6.6b]. Ayniqsa, jarrohlik kabi murakkab yo‘nalishlarda ish yuklamasining yuqoriligi, rol 
modellarning kamligi va professional qo‘llab-quvvatlash ehtiyoji muhim omillar sifatida qayd etiladi.

Erta karyera bosqichida ochiq diskriminatsiya holatlari nisbatan kamayib borayotgan bo‘lsa-da, implitsit 
bias, o‘z imkoniyatlarini yetarlicha baholamaslik hamda “impostor sindromi” kabi psixologik omillar ayrim muta­
xassislar faoliyatiga ta’sir ko‘rsatishi mumkin. Shu sababli, ayollarni kasbiy jihatdan qo‘llab-quvvatlash, mentorlik 
dasturlarini kengaytirish hamda gender tengligi tamoyillarini mustahkamlash tibbiyot sohasining barqaror rivoj­
lanishida muhim ahamiyat kasb etadi.

O‘rta va kech karyera bosqichlarida ayollar ko‘pincha qo‘shimcha xizmat yuklamalarini, jumladan, komis­
siyalar faoliyati, talabalar bilan ishlash va tashkiliy vazifalarni ko‘proq bajaradilar. Biroq ushbu mehnat ko‘plab 
hollarda ilmiy unvon, mukofot va lavozimlarda yetarli darajada inobatga olinmaydi. Natijada, ayollarning 
akademik faoliyatdagi hissasi kamroq ko‘rinadigan holatga kelib qolishi va ayrim mutaxassislarning akademik 
muhitdan uzoqlashishiga sabab bo‘lishi mumkin.

TADQIQOT METODOLOGIYASI
Mazkur tadqiqotda tibbiyot sohasida ayollar karyerasi rivojlanishining imkoniyatlari va mavjud to‘siqla­

rini ilmiy jihatdan tahlil qilish maqsadida kompleks yondashuvdan foydalanildi. Tadqiqot metodologiyasi sifat 
tahliliga asoslangan bo‘lib, unda gender tengligi, tibbiy rahbarlik, ish–oila muvozanati hamda professional rivoj­
lanish bilan bog‘liq ilmiy manbalar tizimli ravishda o‘rganildi. 

Tadqiqot jarayonida komparativ tahlil, kontent-tahlil hamda tizimli yondashuv usullaridan foydalanildi. 
Xususan, AQSh, Nepal, Pokiston, Livan va Yaponiya tajribalari o‘zaro qiyosiy tahlil qilinib, ayol shifokorlar 
faoliyatiga ta’sir etuvchi ijtimoiy, institutsional va madaniy omillar aniqlashtirildi. Ilmiy maqolalar, xalqaro tibbiy 
jurnallar hamda gender tengligi masalalariga oid zamonaviy tadqiqotlar asosiy ma’lumot manbasi sifatida 
xizmat qildi. 

Shuningdek, tadqiqotda gender stereotiplari, “hidden curriculum” (yashirin o‘quv dasturi), mentorlik tizimi, 
ish haqi tengsizligi va kasbiy rivojlanish omillari bo‘yicha mavjud ilmiy qarashlar tahlil qilindi. Mavzuga oid ma’lu­
motlarni umumlashtirish va ilmiy xulosalar chiqarishda induktiv hamda deduktiv yondashuvlardan foydalanildi.

Tadqiqot natijalarining ishonchliligini ta’minlash maqsadida turli mamlakatlar tajribasi va xalqaro ilmiy adabi­
yotlar o‘zaro solishtirildi hamda gender tengligini ta’minlashga qaratilgan amaliy mexanizmlar tizimli ravishda 
baholandi. Mazkur metodologik yondashuv tibbiyot sohasida ayollar karyerasiga ta’sir qiluvchi omillarni 
kompleks o‘rganish va ilmiy asoslangan takliflar ishlab chiqish imkonini berdi.

TAHLIL VA NATIJALAR
Mintaqaviy tajribalar ham ayollar karyerasining o‘ziga xos jihatlarini namoyon etadi. Xususan, Janubiy 

Osiyo mamlakatlari – Pokiston va Nepalda tibbiyot ta’limiga ayollar kirib kelishi kengayib borayotgan bo‘lsa-da, 
patriarxal qarashlar, nikoh va oilaviy majburiyatlar, qarindoshlar tomonidan bildiriladigan ijtimoiy kutilmalar, 
transport va xavfsizlik bilan bog‘liq muammolar karyera rivojlanishiga sezilarli ta’sir ko‘rsatadi [3.45b].

Yaqin Sharq mamlakatlari, xususan, Livan tajribasida ish–oila muvozanatini saqlash, professional char­
choq (burnout), rahbarlik imkoniyatlarining cheklanganligi va xavfsiz mehnat muhitini ta’minlash masalalari 
dolzarb omillar sifatida qayd etiladi. Yaponiya tajribasida esa ayol shifokorlarning tanaffusdan so‘ng ish faoli­
yatiga qaytishda kasbiy ko‘nikmalarni tiklashdagi murakkabliklar, yarim stavkali ish sabab karyera rivojla­
nishining sekinlashuvi hamda bo‘lajak shifokor talabalarning ushbu jarayonlardan xavotirlanishi kuzatiladi.

Bugungi kunda ko‘plab mamlakatlarda tibbiyot yo‘nalishiga kirayotgan ayollar ulushi 50 foizdan oshgan 
bo‘lsa-da, ularning rahbarlik lavozimlari, professorlik unvonlari va yuqori ilmiy pozitsiyalardagi ulushi hanuz 
nisbatan past darajada qolmoqda. Shu bilan birga, tadqiqotlar ayol shifokorlarning klinik ko‘rsatmalarga yuqori 
darajada rioya qilishi, profilaktika va psixosotsial yordamga ko‘proq e’tibor qaratishi hamda ayrim holatlarda 
bemorlar salomatligi bo‘yicha samaraliroq natijalarga erishishini ko‘rsatadi.

Shunga qaramay, gender stereotiplari, ish haqi va lavozimlardagi tafovutlar, yashirin va oshkora kamsitish 
holatlari, ish–oila muvozanatini qo‘llab-quvvatlovchi tizimlarning yetarli rivojlanmaganligi, “yashirin o‘quv dasturi” 
hamda kasbiy bosimlar ayollarning to‘liq professional salohiyatini ro‘yobga chiqarishiga ma’lum darajada ta’sir 
ko‘rsatmoqda. Mintaqaviy tadqiqotlar Janubiy Osiyo, Yaqin Sharq va Sharqiy Osiyo mamlakatlarida patriarxal 
qarashlar, transport va xavfsizlik masalalari, ish sharoitlari, bolalar parvarishi infratuzilmasining yetarli emasligi 
hamda oilaviy bosim omillari ayrim ayol shifokorlarning karyera rivojlanishini cheklashini ko‘rsatadi.

Ilmiy adabiyotlarda gender tengligini ta’minlash maqsadida shaffof va adolatli ish haqi siyosatini joriy etish, 
lavozim va promosiyalar mezonlarini aniq belgilash, mentorlik va homiylik tarmoqlarini kengaytirish, mosla­
shuvchan ish vaqti, ota–ona ta’tili hamda bolalar parvarishi infratuzilmasini rivojlantirish muhimligi ta’kidlanadi. 
Shuningdek, kamsitish va ta’qib holatlariga nisbatan nol tolerantlik tamoyiliga asoslangan professional muhitni 
shakllantirish zarurligi qayd etiladi.

XULOSA VA TAKLIFLAR
Tibbiyotda ayollar ulushining ortib borishi nafaqat ijtimoiy adolat tamoyillarini mustahkamlash, balki sog‘liqni 

saqlash tizimi sifati, innovatsion rivojlanish va jamiyat farovonligini ta’minlash nuqtayi nazaridan ham strategik 
ahamiyatga ega. Gender tengligiga yo‘naltirilgan tizimli islohotlar ayol shifokorlarning barqaror karyerasini 
qo‘llab-quvvatlash, bemorlar salomatligini yaxshilash hamda sog‘liqni saqlash tizimi samaradorligini oshirishga 
xizmat qiladi [2.34b].

Tibbiyot sohasida ayollar karyerasini qo‘llab-quvvatlashga qaratilgan gender tenglik dasturlari samarali 
bo‘lishi uchun bir nechta muhim omillarni uyg‘un holda joriy etish zarur. Jumladan, kuchli mentorlik va liderlik 
treninglari, adolatli ish haqi hamda lavozim siyosati, moslashuvchan ish sharoitlari va institut darajasidagi aniq 
javobgarlik mexanizmlari kompleks tarzda amalga oshirilishi lozim. Mazkur yondashuv ayollarni nafaqat profes­
sional jihatdan tayyorlaydi, balki ularning oldidagi tizimli to‘siqlarni kamaytirishga ham xizmat qiladi.

Shaxsiy va kasbiy rivojlanish nuqtayi nazaridan formal mentorlik va sponsorlik dasturlari alohida ahami­
yatga ega. Institut tomonidan qo‘llab-quvvatlanadigan maqsadli mentorlik dasturlari ilmiy mahsuldorlikni, 
lavozimga ko‘tarilish imkoniyatlarini va kasbiy qoniqishni oshiradi. Liderlik va boshqaruv bo‘yicha treninglar 
esa o‘ziga ishonchni, rahbarlik ko‘nikmalarini hamda boshqaruv faoliyatiga intilishni kuchaytiradi. Shuningdek, 
ayollar professional tarmoqlari, ko‘p klinikali konsorsiumlar, ilmiy klublar va konferensiyalar akademik hamkor­
likni rivojlantirish hamda professional tarmoq sifatini oshirishda muhim omil hisoblanadi.

Tashkiliy siyosat va mehnat muhitini takomillashtirish ham muhim yo‘nalishlardan biridir. Xususan, ish 
haqi, grant va lavozimlar bo‘yicha muntazam gender auditi o‘tkazish, shaffof mezonlarni joriy etish hamda 
tanlov va attestatsiya komissiyalari uchun gender bias masalalariga oid treninglarni tashkil etish tizimli o‘zga­
rishlarni ta’minlashga xizmat qiladi. Bundan tashqari, moslashuvchan ish shakllari – yarim stavkali ish, maso­
faviy faoliyat, ish vaqtini moslashtirish, ota–ona ta’tili va bolalar parvarishi infratuzilmasini rivojlantirish ayollarni 
tibbiyot tizimida uzoq muddat faoliyat yuritishga rag‘batlantiradi.

Muhim tamoyillardan biri shundaki, gender tengligi siyosati “ayollarni o‘zgartirish”ga emas, balki tizimni 
takomillashtirish va yanada inklyuziv professional muhitni shakllantirishga qaratilishi lozim.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

19.00.00

01.00.00

